
ഗൃദ്ധ്രരാജനായ സമ്പാതിയുടെ വചനങ്ങൾ കേട്ടു് സിംഹ 
വിക്രമരായ ആ വാനരന്മാർ സംഹൃഷ്ടചിത്തരായി. സീതാദർശ
നോന്മുഖരായ അവർ അട്ടഹസിച്ചും ആർത്തുവിളിച്ചുംകൊണ്ടു് രാ
വണമന്ദിരത്തെ ലക്ഷ്യമാക്കിപ്പുറപ്പെട്ടു. ഇങ്ങിനെ അതിതൂർണ്ണം
സഞ്ചരിച്ചു് ബലശാലികളായ അവർ വസുന്ധരപോലെ അനന്ത
മായി വ്യാപിച്ചുകിടക്കുന്ന ദക്ഷിണസമുദ്രത്തിന്റെ ഉത്തരകുല
ത്തിൽ ചെന്നുചേർന്നു. ഊർമ്മിജാലങ്ങളാൽ അത്യർത്ഥം ഭയങ്കരമായ
ആ മഹാർണ്ണവത്തേയും അതിൽ വസിച്ചുപോരുന്ന അനന്തകോടി
പ്രാണിവർഗ്ഗങ്ങളേയും കണ്ടു് അവർ ഭയചകിതരായി.വികൃതരൂ
പികളായ അനേകായിരം സത്വങ്ങൾ ആ സമുദ്രജലത്തിൽ നീന്തി 
ക്കളിച്ചുകൊണ്ടിരുന്നു.ചിലവ ബുഭുക്ഷയോടെ വായ് പിളർന്നു സ 
ഞ്ചരിച്ചുകൊണ്ടിരുന്നു. മറ്റു ചിലവ വെള്ളത്തിന്മേലെ ഉറങ്ങിക്കി
ടന്നിരുന്നു.വൻമലപോലെ അലയടിച്ചുയർന്നുകൊണ്ടിരുന്ന ആ
ലവണാംഭസ്സിന്റെ അന്തർഭാഗത്തിൽനിന്നും അത്യഗാധത്തിൽ  
കിടക്കുന്ന പാതാളം മുഴുവൻ ഭീമഭയങ്കരന്മാരായ എത്രയോ ലക്ഷം 
ദാനവന്മാരാൽ സങ്കുലമായിരുന്നു. ഉഗ്രദാരുണമായ ഈ കാഴ്ചക
ളെല്ലാം കണ്ടു് സർവ്വവാനരന്മാരും ഭയാശങ്കയാൽ നന്ന വിഷമി
ച്ചു. തത്സമയം മഹാബലനും മതിമാനുമായ ബാലീപുത്രൻ ഭയാ
ർത്തരായ അവരെയെല്ലാം ആശ്വസിപ്പിച്ചുംകൊണ്ടു് കാലോചിതം 
ഇങ്ങിനെ അഭിവചിച്ചു. "ഹേ! കപിപ്രവീരരെ! നിങ്ങൾ ഒട്ടും 


വിഷാദിക്കരുതു്. ക്രോധം സർപ്പബാലന്നെന്നപ്പോലെ വിഷാദം

